
ETXEBIZITZAREN GIDA PLANA 2025-2027 

1. Borroka-jarreran dagoen plana 

Presidente andrea, legebiltzarkide jaun-andreok, 2025-2027 aldirako 
Etxebizitzaren Gida Plana aurkezteko etorri naiz Batzorde honetara. Dokumentua 
plan tekniko hutsaz haratago doa. Planaren orrialdeetan, gure gobernu-
programaren helburuak jasotzen dira, eta hurrengo hiru urteetan Sailak jarraituko 
duen bide-orria zehazten da, betiere gaur egun Euskadiko gizartearen kezka 
nagusietako bati aurre egiteko: etxebizitza duina eta eskuragarria lortzea. 

Borroka-jarreran dagoen plana da, Euskadi bizitegi-larrialdiko egoeran baitago eta 
ezin baitugu inertziaren esku utzi. Egoerak ekintzak eta aldaketak eskatzen ditu. 
Etxebizitza, berez, merkatuko ondasun bat baino askoz gehiago da. Bizitzaren 
oinarri materiala da, proiektu pertsonala eta familiarra garatzen den espazioa, eta 
beste eskubide sozial askotarako bidea: enplegua, osasuna, hezkuntza, eta abar. 
Etxebizitzarik gabe, gainerako eskubide guztiak mugatuta daude edo, zuzenean, 
ezin dira baliatu. 

Larrialdi-egoera da, ez baitie kolektiborik zaurgarrienei soilik eragiten. Euskadiko 
gizarteari eta klase ertaineko kolektibo ugariri ere eragiten die, bereziki gazteei eta 
familia langileei. Datuak argiak dira: Euskal Autonomia Erkidegoko udalerri askotan, 
alokairua ordaintzeko batez besteko ahalegina % 30etik gorakoa da. Etxebiden 
izena eman dutenen artean, berriz, % 39ra iristen da. Milaka etxetan hamar eurotik 
ia lau erabiltzen dira etxebizitza ordaintzeko. Ez dute familia osatzeko eta 
aurrezteko tarterik, eta haien kontsumo-ahalmena oso mugatua da. Eta horrek 
guztiak giza ondorioak eta ondorio sozialak eta ekonomikoak ditu. 

Borroka-jarreran dagoen plana behar dugu, etxebizitza eskuratzeko arazoari fronte 
guztietatik aurre egingo diona. Eskaintza-politikak izango dituena, etxebizitza 
babestu eta eskuragarrien kopurua handitzeko, eta eraikitako hirian ere jarduteko. 
Eta pertsona eskatzaileak babesteko politikak izango dituena, denbora behar 
duten eta bizkortu eta arindu behar diren bestelako irtenbideak iristen diren 
bitartean. 

2025-2027 aldirako Etxebizitzaren Gida Planaren helburu nagusien artean dago 
alokairu eskuragarriko 5.250 etxebizitza sustatzea (7.000 etxebizitza 2025-2028 
aldian). 5.000 etxebizitzatik 7.000 etxebizitzara handitu dugu erritmoa, % 40. 
Legealdi honetan eta hurrengo bi legealdietan erritmoari eusten badiogu, 
Etxebizitzaren Aldeko Itun Sozialak ezartzen duen alokairuko 50.000 etxebizitza 
babestu lortzeko helburura iristeko moduan izango gara; izatez, 2035. urterako, 
alokairu babestuko parkea bikoiztuko da. Euskadiko etxebizitza babestuen parke 
osoan 116.000 bizitoki-unitate izatera hurbilduko gara, Itun Sozialak ezartzen duen 
moduan. 

Ezinbestekoa da eskaintzaren erronkari aurre egiteko helburuak eta estrategiak 
ezartzea, baina ezin dugu ahaztu hirigintzaren denborak eta pertsonen denborak 
desberdinak direla, eta etxebizitza eskuratzeari buruzko 3/2015 Legeak eskubide 

subjektibo gisa ezartzen duela etxebizitza eskuratzea, eta laguntzak ematea 
eskatzen digula, ezarritako baldintzak betetzen dituzten pertsonei etxebizitza 
babestua eskaintzen ez zaien bitartean. Planak hala aurreikusten du, eta 
Etxebizitzarako Prestazio Ekonomikoaren laguntzak eta gazteen emantzipaziorako 
laguntzak gaur egun 50.000 etxe ingurura iristea ziurtatzen du. Era berean, 
maizterren egoera babesteko zenbait neurri ezartzen ditu, bereziki eremu 
tentsionatuekin lotutakoak, baita jabeek beren etxebizitzak alokairuaren 
merkatuan segurtasunez eta zentzuzko prezioetan jartzea bultzatuko duten 
alternatibak ere. 

2025-2027 aldirako Etxebizitzaren Gida Planak erantzun integrala eskaintzen du, 
funtsezko hiru palankatan oinarrituta: arau-erreformak, baliabide ekonomikoak 
eta akordio instituzionalak eta sozialak. Erreformak beharrezkoak dira legeria 
errealitate aldakorrera egokitu dadin. Baliabideak ere beharrezkoak dira, behar 
besteko inbertsiorik gabe ez baitago etxebizitza-politika eraginkorrik, baita 
akordioak ere, administrazioek ezin baitute beren kabuz tamaina horretako arazo 
bat konpondu, ezta gizartearen babes zabalik gabe ere. 

Jakitun gara ezaugarri horiek dituen plan batek talde-lana eskatzen duela. Hori dela 
eta, azpimarratu nahi dut finkatutako estrategiek eta neurriek partaidetza-prozesu 
zabal baten ekarpenak jaso dituztela, aurrerago xehetasun handiagoz garatuko 
dudan bezalaxe. Prozesu horretan, eragile sozialek, ekonomikoek, profesionalek 
eta instituzionalek parte hartu dute, baita herritarrek ere, batez ere Etxebiden 
inskribatutako pertsonek. 

Erronkaren dimentsioaz eta zailtasunez jakitun ekingo diogu zereginari. Plana bera 
argia da, eta arazoaren garrantzia aitortzen du. Gida Plana bizitoki-larrialdiari aurre 
egiteko bide-orri baten anbizioarekin sortu da, eta, horretarako, egungo joerak 
alderantzikatzen ditu, gure egungo eta etorkizuneko belaunaldiek etxebizitza duina 
eta eskuragarria izateko duten eskubidea modu eraginkorrean gauzatu ahal izan 
dezaten.  

Ondoren, Planaren eduki nagusiak azalduko ditut, baita Planak oinarri duen 
diagnostikoa, ardatz estrategikoak eta programa eta jarduketa nagusiak ere.  

2. Diagnostikoa: eraldatzen ari den gizartea 

Euskadiko gizarteak aldaketa- eta eraldaketa-prozesua bizi du, azken urteotan 
nabarmen bizkortu dena: 

Aldaketa demografikoak. 2001etik % 6,2 hazi da bertako biztanleria, immigrazioari 
esker. Izatez, aldi horretan bider bost handitu da immigrazioa: 2001ean 46.000 
pertsona ziren, eta 2024an ia 300.000. Biztanleria zaharragoa da, lau pertsonatik 
batek 65 urte baino gehiago ditu, eta, jakina, premia berriak ditu: etxebizitza 
egokituak, irisgarriak, hurbileko zerbitzuak dituztenak, eta abar. 

Aldaketa sozialak. 2024an, lehen aldiz, pertsona bakarreko etxeak ziren 
gehiengoa, etxe guztien % 31. Fenomeno horrek emantzipazio-prozesuei, 

zahartzeari eta gizarte-aldaketei erantzuten die, eta presio handia eragiten du 
etxebizitza-eskarian, biztanle kopuru berdinerako etxebizitza gehiago behar 
baitugu. 

Etxebizitzen eraikuntzak behera egin du. Azken aurrerapenak gorabehera, 
etxebizitzen eraikuntza ez da nahikoa izan. 2024an 1.956 etxebizitza babestu 
amaitu ziren, 2014tik izandako daturik onena, baina eskariak exijitzen duenetik 
urrun oraindik. Etxebizitza libreari dagokionez, amaitutako unitateen kopuruak 
1.925eraino behera egin zuen 2024an. 2007an 15.000 etxebizitza babestu eta libre 
zeuden, baina orain ez dira 5.000ra iristen (2000-2010 aldiko batez bestekoa urtean 
10.000 etxebizitzako izan zen). Eta hori guztia Europa hegoaldeko etxebizitza-parke 
zaharrenarekin. 

Etxebizitza hutsak. Nahiz eta Estatuko etxebizitza hutsen ehunekorik txikiena izan, 
25.450 etxebizitza kudea daitezke, parkearen % 2,4. Azken urteotan kopurua jaisten 
ari den arren, bolumena handia da. Eta etxebizitzak mobilizatzeko ahaleginak 
areagotu behar dira. 

Eskaera handia. Datuak erabatekoak dira. 2023an, 18 eta 44 urte bitarteko 70.000 
pertsonak baino gehiagok adierazi zuten lehen etxebizitza eskuratzeko beharra. 
Hortaz, lau urteko horizontean 63.000 etxebizitza beharko dira. Pertsona horien 
% 80k ez dute merkatu librean erosteko edo alokatzeko behar besteko diru-
sarrerarik. Etxebidek egiturazko tentsio hori islatzen du: 100.000 eskaera inguru 
aktibo zeuden 2025eko maiatzean, baina adierazi behar da kasuen % 70ean jada 
etxebizitza bat dutela eta baldintza hobeak dituen edo eskuragarriago den beste 
etxebizitza bat eskatzen dutela. 

Behar bestekoa ez den alokairu-merkatua. Alokairu-merkatua urtez urte hazten 
ari da; 2011tik % 74 hazi da. Edonola ere, Euskadin alokairuaren ehunekoa oso txikia 
da oraindik, guztizkoaren % 14,8. Prezioak, batez beste, 761 eurokoak izan ziren, 
nahiz eta udalerri batzuetan, hala nola, Donostian 1.000 eurotik gorakoak izan. Zifra 
horiek ezin asumituzkoak dira, eta emantzipazioa atzeratzen eta arrakala soziala 
handitzen dute. 

Ondorio sozial eta ekonomikoak. Gazte askok emantzipazioa atzeratzea 
erabakitzen dute, eta horrek, aldi berean, ondorioak ditu jaiotza-tasan. Familia 
osoen ongizatea arriskuan dago, diru-sarreren zati handi bat alokairua ordaintzeko 
erabiltzearen ondorioz. Gainera, adineko pertsonak egokitu gabeko etxebizitzetan 
jarraitzen dute, isolatzeko eta bizi-kalitatea okertzeko arriskuarekin. 

Horixe da gure Planaren abiapuntua. Ez dugu ezkutatzen, ez dugu makillatzen: 
errealismoz onartzen dugu. Baina garrantzitsuena da hori ere erabakitasunez gure 
gain hartzen dugula, diagnostikatutako arazo bakoitza erronka bat baita, eta 
erronka bakoitza jarduteko aukera bat. 

Laburbilduta, diagnostikoaren giltzarriak bost ideia nagusitan laburtu ditzakegu: 

1. Zahartzea eta gizarte-aldaketak, bizitoki-eskari berriak eragiten 
dituztenak. 

2. Behar bestekoa ez den etxebizitza-eraikuntza, babestua zein librea. 
3. Kudea daitezkeen etxebizitza hutsak, mobilizatu behar direnak. 
4. Gero eta eskari handiagoa, ia 100.000 eskaera Etxebiden, eta eskaeren 

% 80 merkatu librean etxebizitza eskuratzeko behar besteko diru-sarrerarik 
ez duten gazteenak dira. 

5. Alokairu-merkatu tentsionatua, eskaintza txikia eta prezio handiak. 

Horixe da gure Planaren abiapuntua. Ez dugu ezkutatzen, ez dugu makillatzen: 
errealismoz onartzen dugu. Baina garrantzitsuena da hori ere erabakitasunez gure 
gain hartzen dugula, diagnostikatutako arazo bakoitza erronka bat baita, eta 
erronka bakoitza jarduteko aukera bat. 

3. Planaren ardatz estrategikoak 

Euskadiko etxebizitzaren problematikaren mapak eraldaketa-prozesuan dagoen 
gizartea islatzen du, bizitegi-krisiari aurre egiteko konponbide berriak behar 
dituena. 2025-2027 aldirako Etxebizitzaren Gida Planak bost ardatz estrategiko 
nagusi ezartzen ditu, eta ardatz horietan laburbiltzen dira planteatutako premiei 
erantzuteko helburu operatiboak eta jarduketa-ildo nagusiak. Erantzun integrala 
da, eskaintza- eta eskari-neurriak, arau- eta aurrekontu-jarduketak, tokiko esku-
hartzeak eta ikuspegi orokorra konbinatzen dituena. 

3.1. 1. ardatza: Etxebizitza eskuragarria sustatzea 

Hasieran adierazi dudanez, lehenengo ardatza lehentasunezkoa da: etxebizitza 
eskuragarriak sustatzea, alokairuan bereziki. 

Merkatu librea, berez, ez dago herritar gehienentzat zentzuzko prezioak bermatzeko 
moduan. Hori dela eta, Eusko Jaurlaritzatik geure gain hartzen dugu etxebizitza 
babestuko parkea bultzatzeko erantzukizuna, hau da, merkatuaren erregulatzaile 
eta etxebizitza-eskubidearen bermatzaile izango den etxebizitza-parkea 
bultzatzeko erantzukizuna. 

Plan honen lehentasunezko helburua da alokairu eskuragarriko 7.000 etxebizitza 
sustatzea legealdi honetan. Horietatik 5.250 datozen hiru urteetan jarriko dira 
herritarren eskura. 

Etxebizitza horiek zailtasun handienak dituzten kolektiboentzat izango dira bereziki: 
emantzipazio-prozesuan dauden gazteentzat, konponbide egokituak behar 
dituzten adinekoentzat eta zaurgarritasun-egoeran dauden kolektiboentzat. Baina, 
baita, klase ertaineko familientzat eta diru-sarrera txikiak dituzten langileentzat ere. 

Hori lortze aldera, lurzoru publiko urbanizagarria mobilizatuko dugu, lurzoru-
erreserba estrategikoak aktibatuko ditugu eta eragile sozial eta pribatuekin 

elkarlanean aritzea sustatuko dugu. Eskura dauden baliabide guztiak konbinatzea 
da giltzarria, horrela soilik erantzun ahal izango baitiogu eskariaren magnitudeari. 

Gainera, sustapen-ereduak berritu beharko ditugu. Ez da etxebizitza gehiago 
eraikitzea soilik, jasangarritasun, energia-efizientzia eta irisgarritasun 
unibertsaleko irizpideekin eraiki behar baita. Auzo biziak nahi ditugu, 
kohesionatuak, zerbitzuak dituztenak eta hiri-kalitatedunak. 

3.2. 2. ardatza: Eraikitako parkea birgaitzea 

Bigarren ardatzak ebidentzia bati erantzuten dio: gure etxebizitza-parkea 
Europako zaharrenetakoa da. 

Euskadiko eraikin gehienek 40 urte baino gehiago dituzte. Horietako askok gabeziak 
dituzte energia-efizientziaren, irisgarritasunaren eta segurtasunaren arloan. 
Etxebizitzarako eskubide eraginkorra bermatu nahi badugu, ez da nahikoa unitate 
berriak eraikitzea; daudenak birgaitu behar ditugu. 

Birgaitzea ez da hobekuntza arkitektonikoa soilik; ingurumen-jasangarritasunaren 
eta kohesio sozialaren aldeko apustua da. Etxebizitza birgaitu batek energia 
gutxiago kontsumitzen du, CO₂-ko emisioak murrizten ditu, bertan bizi direnen 
erosotasuna hobetzen du eta eraikinaren bizitza baliagarria luzatzen du. Gainera, 
birgaitze-obrek enplegua sortzen dute tokian bertan, eta eraikuntzaren sektorea 
dinamizatzen dute. 

Horregatik, ardatz horrek pizgarri espezifikoak barne hartzen ditu igogailuak 
instalatzeko, inguratzaile termikoak hobetzeko, mugikortasun urriko 
pertsonentzako egokitzapenak egiteko eta hiri-ingurune atseginagoak sortzeko. 

Hiru urte hauetan 62.000 etxebizitza eta 10.000 eraikin birgaitu nahi dira. Horietatik 
3.500 eraikinetan eta 20.000 etxebizitzatan energia-efizientzia hobetuko da, eraikinen 
ikuskapen teknikoa aplika dadin bultzatuko da eta Euskadiko eraikin- eta etxebizitza-
parkearen irisgarritasun- eta energia-efizientzia nabarmen hobetuko da.  
 
2025ean eta 2026an birgaitze politikaren inpaktuak urtero Euskadiko bizitegi-eraikinen 
% 2,5era iritsi behar du, eta 2027an ehuneko horrek dagoeneko % 3an kokatu behar du. 

Plan honek birgaitze integraleko politikak indartzen ditu, auzo zaurgarrienetan 
arreta berezia jarrita. Gaur egun, Eusko Jaurlaritza 23 udalerritako 28 auzotan ari da 
lanean, eta gure asmoa esku-hartze horiek zabaltzea eta sendotzea da. 

3.3. 3. ardatza: Laguntzak eta prestazioak 

Hirugarren ardatza gehien behar duten pertsonei eta familiei zuzeneko laguntza 
ematea da. 

Dagoeneko existitzen diren programak indartzen ditugu, hala nola Gaztelagun, 
gazteei alokairurako laguntzak eskaintzen dizkiena, eta larrialdi sozialeko 

prestazioak, familia askori egoera kritikoei aurre egiteko aukera ematen dietena. 
Era berean, Etxebizitzarako Prestazio Ekonomikoa barne hartzen dugu, 3/2015 
Etxebizitzaren Euskal Legean aitortutako eskubide subjektiboa gauzatzen duena. 

Helburua da bermatzea inor ez dela etxebizitza eskuratzeko aukeratik kanpo 
geratuko baliabiderik ez duelako. Ezin dugu onartu bizi-proiektuak dituzten gazteak, 
guraso bakarreko familiak edo adinekoak zortearen edo zoriaren mende egotea 
etxea izateko. Gaur egun, 50.000 familia inguruk hilero laguntza ekonomikoa 
jasotzen dute, etxebizitza bat lortzeko zailtasunak arintzen laguntzeko (33.000 EPE 
+ 8.000 GL + 6.000 EM). 

3.4. 4. ardatza: Eraikuntza-sektorea modernizatzea 

Laugarren ardatzak onartzen du gure politiken arrakasta eraikuntza-sektoreak 
egungo erronkei erantzuteko duen gaitasunaren araberakoa ere badela, 2008ko 
krisiaren ondorioak gaindituz eta bere gaitasunak modernizatuz eta indartuz. 
Bizitegi-eskaera berriei, etxe berrien sorrerari eta azken urteotan metatutako 
eskaintza-defizitari erantzun nahi badiegu, sektorearen eskaintza biderkatuko 
behar dugu, eskaintza hori urtean 8.000 eta 10.000 etxebizitza bitarteko tartean 
kokatzeko. Erantzun hori emateko, sektorea industrializatu egin behar da. 

Industrializazioak teknologia eta prozesu efizienteagoak sartzea esan nahi du, 
epeak murrizteko, laneko arriskuak minimizatzeko, kostuak murrizteko eta 
ingurumen-jasangarritasuna hobetzeko. Eraikuntza modularraren, 
aurrefabrikazioaren eta digitalizazioaren aldeko apustua egitea esan nahi du. 

Euskadik industria-tradizio sendoa du, eta tradizio hori eraikuntzaren esparrura 
eraman dezakegu. Plan honek prozesu hori lagundu eta sendotuko du, 
prestakuntza-neurriekin, enpresei laguntzeko neurriekin eta berrikuntza sustatzeko 
neurriekin. 

Sektorea modernizatzea ez da berez helburu bat, gure sustapen- eta birgaitze-
helburuak betetzeko beharrezko baldintza baizik. Alokairu eskuragarriko 7.000 
etxebizitza berri eraiki eta milaka eraikin birgaitu nahi baditugu, sektore prestatua, 
dinamikoa eta lehiakorra behar dugu. 

3.5. 5. ardatza: Gobernantza- eta koordinazio-sistemak 

Bosgarren ardatzak etxebizitza-politikaren dimentsio instituzional eta sozialean 
jartzen du arreta. Etxebizitza eskubide konplexua da, eta hainbat eragileren 
inplikazioa eskatzen du: Eusko Jaurlaritza, aldundiak, udalak, eragile ekonomikoak, 
gizarte-erakundeak eta herritarrak. Erakunde bakar batek ere ezin ditu fronte 
guztiak bere kabuz jorratu. 

Horregatik, plan honek gobernantza- eta koordinazio-sistemak indartzearen 
aldeko apustua egiten du. Erakundeen arteko lankidetzarako mekanismo 
egonkorrak, udalekin adostasun-esparruak, herritarren partaidetza-prozesuak eta 
sektore pribatuarekin elkarrizketa-espazioak ezarri nahi ditugu. 

Gobernantza partekatua ez da formalismo hutsa: politikak lurraldean eraginkorrak 
izango direla bermatzen du, tokiko errealitatea gertutik ezagutzen dutenekin 
diseinatu eta aplikatzen direlako. 

Laburbilduz, proposatutako estrategiak bost oinarri ditu: etxebizitza eskuragarrien 
sustapena, birgaitzea, pertsonentzako laguntzak, modernizazioa eta gobernantza 
eta parte-hartzea. Ardatz horiek, neurri handi batean, lau jarduketa-ildotan 
hedatzen dira: eremu tentsionatuak, arau-erreformak, inbertsioa eta baliabideak, 
eta gardentasuna eta parte-hartzea. Horiek jarraian azalduko ditut. 

4. Eremu tentsionatuak: jarduketa-esparru berri bat 

2025-2027 aldirako Etxebizitzaren Gida Planaren tresna garrantzitsuenetako bat 
da eremu tentsionatuak deklaratzeko aukera, etxebizitza eskuratzea arazo larri 
bihurtu den lurraldeetan lehentasunez jarduteko. 

Euskadiko udalerrien ia % 70ek betetzen dituzte Etxebizitza-eskubidearen aldeko 
12/2023 Legeak ezarritako baldintzak, eremu tentsionatuak deklaratzeko. 
Eskaintza-eskasiak KPIaren oso gainetik dauden igoerak eragin ditu, eta familien 
diru-sarreren %30a baino nabarmen handiagoa den finantza-ahalegina eskatzen 
du. Donostian, adibidez, alokairuaren batez besteko errenta jada 1.000 eurotik 
gorakoa da hilean, eta hori onartezina da gehienentzat. Bilbon, erdigunetik hurbilen 
dauden auzoek % 30etik gorako prezio-igoerak izan dituzte bost urtean. Eta 
Gasteizen, eskaria eremu jakin batzuetan kontzentratzen da, eskaintza nabarmen 
eskasa den lekuetan. 

Horrek ondorio bikoitza izan du: alde batetik, beren auzoan bizitzen jarraitu ezin 
duten familiak; eta bestetik, norberaren jatorrizko herrian emantzipatzea lortzen ez 
duten eta herriz aldatzera behartuta dauden gazteak. Gizarte-kohesioa, identitate 
komunitarioa eta lurralde-oreka mehatxatzen dituen fenomeno baten aurrean 
gaude. 

4.1. Arazo bati aurre egiteko neurriak 

Eremu tentsionatu bat izendatzea ez da keinu sinboliko bat, ezta label bat ere, 
merkatua berrorekatzea eta egoiliarrak babestea helburu duten neurri zehatzekin 
batera datorren arazo bat aitortzea da. Neurri horien artean daude: 

1. Alokairuaren prezioen kontrola, familiak itotzen dituzten gehiegizko 
igoerak saihesteko; urte amaieran, kontrol hori indarrean egongo da 
baldintzak betetzen dituzten udalerrien %70ean.  

2. Ezohiko luzapenak, alokairu-kontratuen iraupenaren luzapenak, maizterrei 
egonkortasuna eta segurtasuna emateko. 

3. Pizgarri fiskalak, beren etxebizitzak bizitegi-alokairura eta ez beste 
erabilera espekulatibo batzuetara bideratzen dituzten jabeentzat. 

4. Etxebizitza turistikoak mugatzea, etxebizitza turistiko berriak debekatzea 
eremu tentsionatuetan. 

5. Tokiko etxebizitza-planak, udalekin lankidetzan, etxebizitza berrien 
sustapena, etxebizitza hutsen mobilizazioa eta birgaitze-neurriak uztartuko 
dituztenak. 

6. Programetan lehentasuna, hala nola Gaztelagun edo Bizigune, gehien 
behar den lekuetan babes publikoa indartuz. 

4.2. Eredu orekatu bat eta akordioan oinarritua  

Funtsezko gauza bat azpimarratu nahi dut: Euskadin eremu tentsionatuen 
deklarazioa udalekin adostuta egiten ari gara. Denboran jasangarriak diren 
soluzioak nahi baditugu, inposaketek ez dute balio. Bide horretatik, adierazpen 
orori lotuta eskaintza handitzeko eta eremu tentsionatu izatetik ateratzeko 
neurriekin adostutako plan bat egingo dela bermatu dugu.  

Eredu hau geldoagoa dela uste dutenei bi gauza esango diet: 

- Eredu “geldo” hori 2025ean amaituko da, horretarako baldintzak betetzen 
dituzten Euskadiko udalerrien % 70 eremu tentsionatutzat deklaratzearekin. 
Urtebetean, akordioa eta planak izango ditugu eta auzitegietan errekurtsorik 
ez. 
 

- Bigarrenik, eredu demokratikoagoa da, behintzat udal-autonomian sinesten 
dugunontzat eta herritarrengandik gertuen dauden erakundeak izateagatik 
udalak behar ditugula uste dugunontzat. 

Bestalde, eredu horrek segurtasun juridiko handiagoa ematen digu, eta hori 
ezinbesteko baldintza da oreka egokia gordetzeko, kasu honetan bezala, jabeen 
eskubideak mugatzen direnean. Mugatze horiekin batera, zerga-pizgarriak edo 
alokairuaren kudeaketa publikoko alternatibak ere eskaintzen ditugu, diru-sarrerak 
bermatzeko eta etxebizitzak egoera ezin hobean berreskuratzeko. 

Orekatik eta akordiotik abiatuta, eremu tentsionatuak izendatzea justizia 
sozialeko tresna bat da, merkatuaren desorekak zuzendu daitezen eta auzo osoak 
beren bizilagunentzat espazio irisgaitz eta gutxi batzuentzat gordetako luxuzko 
ondasun bihurtu ez daitezen saiatzen dena, Europako beste herrialde batzuetan 
(Frantzian, Holandan eta Alemanian, adibide batzuk jartzearren) hartutako politiken 
ildotik. 

5. Araudiak berritzea 

Gizarte-eraldaketek eta etxebizitza-politiketan egin beharreko aldaketek arau-
esparru sendoa, eguneratua eta errealitate aldakor horri erantzuteko gai dena 
eskatzen dute. 

 2025-2027 aldirako Etxebizitzaren Gida Planak hainbat arau-erreforma ditu 
oinarri, etxebizitza babestuaren eskaintza handitzea, lurzoruaren mobilizazioa 
erraztea, administrazio-prozedurak sinplifikatzea, alokairua sustatzea, etxebizitza 
hutsa mobilizatzea eta, beharrezkoa denean, zehapena ezartzea helburu dutenak. 



 9 

5.1. Bizitegi-premiari aurre egiteko legea 

Nabarmendu nahi dudan lehen tresna arauemaile nagusia Lurzoruaren, 
Etxebizitzaren eta Hirigintzaren arloko Premiazko Neurriei buruzko Legea da. 

Lege honek helburu argia du: etxebizitza babestuak ekoiztea eta lurzoru 
urbanizagarria eskuratzea arintzea. Kasu gehiegitan, hirigintza- eta administrazio-
izapideek moteldu egin dituzte etxebizitza babestuak eraikitzeko proiektuak; eta 
azken horiek, gure errealitatea zein den ikusita, zentzu estrategikoa eta benetako 
justizia sozialeko zentzua dute. Horrek frustrazioa, justifikaziorik gabeko 
atzerapenak, eta prezioen igoera eta espekulazioa bultzatzen dituen eskaintza-
defizita eragiten du herritarrengan. 

Legeak administrazio-sinplifikazio horretarako funtsezkoak diren mekanismoak 
ezartzen ditu, epeak murriztuz eta udalek bizitegi-garapenak bultzatzeko duten 
gaitasuna indartuz, besteak beste: 

- Bide azkar bat —Lehentasunezko Jarduketa Proiektua— etxebizitza 
babestua eraikitzea barne hartzen duten jarduketetarako, egungo epeak % 
50 murriztuta. 

- Lurzoru-erreserba estrategiko handia, 20.000 m2-tik gorako sustapenetan 
aprobetxamenduen % 5 administrazio jarduleei eta Eusko Jaurlaritzari lagaz. 

- Malgutasuna, lurzoru urbanizagarrietako etxebizitza babestuen 
erreserbetan; udalek % 75 eta % 60 arteko tarte batean doitu ahal izango 
dute, lurzoruak eta etxebizitza babestuen proiektuak desblokeatzeko. 

- Izapideak bizkortzea, hirigintza- eta ingurumen-izapideak sinkronizatuz eta 
epeak murriztuz. 

- Etxebizitza babestua birdentsifikatzea, eraikin babestuetan gehienez bi 
solairu jasotzeko baimena emanez zuzkidura-bizitokiak eraikitzeko. 

- Zehapen-araubidea, Etxebizitzari buruzko 3/2015 Legea eta eremu 
tentsionatuak errespetatzen ez direnerako. 

5.2. Premiazko Neurriei buruzko Dekretua 

Legearekin batera, Etxebizitzaren arloko Premiazko Neurriei buruzko Dekretua 
onartuko da aurten bertan. Dekretu horrek legeria osatzen du, eta berehalako 
erantzuna eskatzen duten alderdi operatiboetan jartzen du arreta. 

Besteak beste, neurri hauek azpimarratu behar dira: 

• Erabiltzen ez diren merkataritza-lokalak etxebizitza bihurtzeko aukera, 
bizigarritasun- eta irisgarritasun-irizpideak betetzen lagunduz.  

• Laguntza-programak (Gaztelagun edo Bizigune) eskuratzeko mugak 
zabaltzea, erdiko klaseko familia gehiagok laguntza publikoak jaso ahal izan 
ditzaten. 

• Etxebizitzen alokairua sustatzea kudeatzaile publikoen bidez, jabeei 
ordaintzen zaien kanona hobetuz. 

• Diru-sarrerak eguneratzea, etxebizitzarako eskubide subjektiboaren 
prestazioak eskuratzeko. 

• Malgutasuna, udalek etxebizitza babestuen sustapenen errotzea indartu 
ahal izan dezaten, beren errealitate sozialaren arabera. 

5.3. Beste aldaketa batzuk 

2025-2027 aldirako Etxebizitzaren Gida Planak arau-mailako doikuntzak 
proposatzen ditu, legean onartutako eskubidea herritar gehiagorentzako eskubide 
eraginkor bihur dadin bermatzeko. Horrek honako hau eskatzen du: 

• Etxebizitzaren Prestazio Ekonomikoa eskuratzeko mekanismoak 
hobetzea. 

• Justifikaziorik gabe hutsik dauden etxebizitzen aurrean zigortzeko gaitasuna 
indartzea. 

• Erakundeen arteko eskumenak argitzea, bikoiztasunak saihestuz eta 
erantzunak arinduz. 

5.4. Sintesia 

Laburbilduz, 2025-2027 aldirako Etxebizitzaren Gida Planarekin batera egin diren 
arau-erreformak bost ekarpen handitan laburbil daitezke: 

1. Arintze administratiboa, Lurzoruaren, Etxebizitzaren eta Hirigintzaren 
arloko Premiazko Neurriei buruzko Legearen bidez. 

2. Berehalako neurriak, Premiazko Neurriei buruzko Dekretuaren bidez. 
3. 3/2015 Legean aitortutako etxebizitzarako eskubide subjektiboa 

indartzea. 
4. Lurzorua mobilizatzea, erakundeen arteko lankidetza-mekanismoen bidez.  
5. Jasangarritasunera eta irisgarritasunera egokitzea, Euskadiko klima- eta 

gizarte-konpromisoekin lerrokatuta. 

6. Inbertsioa eta finantza-lankidetza 

Egungo bizitoki-larrialdiko egoerak exijitzen dituen etxebizitza-politikek baliabide 
jasangarriak behar dituzte denboran zehar, finantza-lankidetzako mekanismo 
sendo, berritzaile eta partekatuekin. Jasangarritasuna eta jarraitutasuna funtsezko 
alderdiak dira egungo joerak aldatu nahi duen eta bizitoki duina behar duten 
pertsona guztien etxebizitza eskuratzeko eskubidea gauzatu nahi duen edozein 
etxebizitza-politikatan. 

Etxebizitza Sailaren aurrekontua modu eutsian handitu da azken hamarkadan, 
baina orain jauzi kualitatibo bat ematen dugu. Ahalegin horri esker, etxebizitza 
babestuaren sustapena finantzatuko da, alokairurako laguntzak indartuko dira, 
birgaitze-programak bultzatuko dira eta etxebizitza hutsak mobilizatzeko behar 
diren berme-funtsak finkatuko dira. 

2025-2027 aldirako Etxebizitzaren Gida Planak aurrekaririk gabeko inbertsio-
esparru bat ezartzen du Euskadin, Sailaren eta Visesa eta Alokabide haren sozietate 
publikoen aurrekontutik datozen baliabide propioetako 1.550 milioi euro 
mobilizatzeko (gastu kontsolidatua). Horiei etxebizitzaren alokairua eta erosketa 
sustatzera bideratutako kenkarietatik eratorritako gastu fiskaleko 1.700 milioi 
gehitu behar zaizkie. Guztira, 3.250 milioi euro dira Planaren hiru urteko 
indarraldian. Inbertsio hori ez da gastu bat, ezta gutxiagorik ere; apustu 
estrategikotzat hartu behar dugu. Izan ere, etxebizitzan inbertitzea da kohesio 
sozialean, aukera-berdintasunean, osasunean, dinamizazio ekonomikoan, 
ingurumen-jasangarritasunean eta gure gazteen etorkizunean inbertitzea. 

Anbizioa handiko eta aurrekaririk gabeko aurrekontua bada ere, etxebizitza 
eskuratzeko paradigma aldatzeak gehiago eskatzen du. Horregatik, aurrekontu-
politikarekin batera lankidetza publiko-pribatuko estrategia bat dago, Sailaren 
finantza-ahalmenean jauzi bat egiteko eta etxebizitza babestuaren esparruan 
jarduteko haren ahalmena areagotzeko. 

6.2. Etxebizitza-funts sozial handia 

Plan honen berrikuntza nagusietako bat da etxebizitza-funts sozial handi bat 
sortzea. Helburua da funts bat eratzea Europako Inbertsio Bankuaren, Kreditu 
Ofizialeko Institutuaren eta gure ikuspegi soziala partekatzen duten euskal 
bazkide inbertitzaileen laguntzarekin.  Xedea da kapital pribatuak batzea etxebizitza 
babestu eskuragarriaren sustapenari, eta proiektu horiei finantzaketara joz ekin 
ahal izatea, aurrekontu-baliabideen mende soilik egon gabe. 

Gizarte-funtsa Etxebizitza Sailak gidatuko du, eta Eusko Jaurlaritzaren 
partaidetza izango du. Etxebizitza babestuen proiektuak garatuko dituzten 
kapitalak eta finantzaketa pribatua bilduko ditu, eskala handiko finantza-
baliabideak mobilizatzeko eta Sailaren egungo ahalmena areagotzeko. Funtsak 
aukera emango digu proiektu estrategikoak finantzatzeko, kapital pribatua helburu 
sozialetara erakartzeko eta sustapenen finantza-egonkortasuna bermatzeko. 

Funts soziala eratzeko prestaketa-lanak Ogasun Sailarekin eta Finantzen Euskal 
Institutuarekin lankidetzan egiten ari dira, eta aurreikuspena da 2026ko bigarren 
hiruhilekoan finantza-tresna hori diseinatzea. Era berean, lehen harremanak izan 
dira bai EIB – Europako Inbertsio Bankuarekin, bai KOI – Kreditu Ofizialeko 
Institutuarekin, eta baita beste euskal inbertitzaile potentzial batzuekin ere, 
etxebizitza eskuragarria garatzeko proiektu batekin bat egiteko prest. Etxebizitza 
horrek neurrizko errentagarritasuna izango du, baina epe luzera jasangarria izango 
da. Proiektuak, orobat, Visesaren eta Alokabideren parte-hartzea eta lankidetza 
aurreikusten ditu. Lehenengoak sustapen berriak garatzeko finantzaketa-iturri berri 
hori izango du, eta bigarrenerako proiektuaren zerbitzura jarriko du alokairu-parke 
publikoaren kudeaketan duen esperientzia. 

 

 



 12 

7. Helburu kuantitatiboak (Plana zifratan) 

Aurreikusitako arau-erreformez eta baliabide ekonomikoez gain, proposatzen 
dituen etxebizitza-jarduketekin lotuta finkatzen diren helburu kuantitatiboek 
definitzen dute 2025-2027 aldirako Etxebizitzaren Gida Plana. Gure gain hartu 
dugun konpromisoa handinahia eta zehatza da, eta hemen bere zifra 
esanguratsuenetako batzuk aipatuko ditut: 

• Alokairu eskuragarriko 7.000 etxebizitza sustatzea legegintzaldian, eta 
horietatik 5.250 prest egongo dira Planaren indarraldiko hiru urteetan. 

• Alokairu eskuragarriko 5.250 etxebizitza horietatik, 675 Sailak zuzenean 
sustatutako zuzkidura-bizitokiak izango dira; 2.000 VISESAk sustatutako 
etxebizitza babestuak; 1.750 alokairuko etxebizitza babestuak, udalek edo 
operadore pribatuek sustatutakoak, Sailaren alokairua sustatzeko 
programaren laguntzekin; 375 etxebizitza Sailak erosiko ditu alokairu 
babestuan jartzeko; eta 450 Biziguneren bidez edo etxebizitza hutsak 
mobilizatzeko beste programa batzuen bidez lortuko dira. 
 

• Helburua da 2027an alokairu babestuko parkean 36.000 etxebizitzara iristea, 
Etxebizitzaren aldeko Itun Sozialak 2035erako finkatzen dituen 50.000 
etxebizitzak lortzeko bidean; baita etxebizitza babestuen parke osoa 90.000 
unitatera iristea ere, Itunak urte horretarako aurreikusitako 116.000 
unitateetatik.  
 

• 10.000 etxebizitza baino gehiago mobilizatzea Bizigune eta Asap programen 
bidez, eta 2.000 etxebizitza berri gehitzea egungo 8.000 etxebizitzei. 
 

• Alokairu eskuragarriko etxebizitzez gain, operadore pribatuek salmenta-
araubideko 4.050 etxebizitza babestu sustatzea aurreikusten da. Hortaz, 
Gida Planaren indarraldiko hirurtekoan etxebizitza babestuen kopurua 
9.300era igotzen da. 
 

• Lurzoruaren arloan, Sailaren eta Visesaren aurreikuspena da 6.900 
etxebizitzatarako lurzoruak eskuratzea. 
 

• Birgaitzeari dagokionez, 10.500 eraikinetan eta 99.650 etxebizitzatan 
jarduketak finantzatzea aurreikusten da. Jarduketa horietan sartzen dira 
irisgarritasuna, energia-efizientzia eta abar hobetzeko obrak. 
 

• Laguntza eta prestazioei dagokienez, 34.000 familiak izango dute 
etxebizitzarako eskubide subjektiboa eta 31.000 familiak jasoko dute 
etxebizitzarako prestazio ekonomikoa (EPE). 
 

• Gaztelagun programak 11.000 onuradun baino gehiago izango ditu 2027an. 

Zifra horiek ez dira proiekzio abstraktuak, aurrekontuek, hirigintza-planek eta 
lankidetza-hitzarmenek babestutako xedeak baizik. 

8. Gobernantza partekatua, parte-hartzea eta gardentasuna 

2025-2027 aldirako Etxebizitzaren Gida Plana, definizioz, ekintza-dokumentu bat 
da, baina ez da zifretara mugatzen. Alde formalak, era berean, garrantzitsuak dira 
alderdi askotan. Gobernantzak, lankidetzak, gardentasunak eta parte-hartzeak 
egiteko modu bat definitzen dute, eta egiteko modu horretan sartuta daude beste 
instituzio batzuk eta eragile sozial eta ekonomiko batzuk, baita herritarrak ere, 
eskumenak akordioaren esparruan baliatuta, gardentasunez informatuta eta 
etxebizitza-politiketan esku hartzen duten eragile anitzen ebaluazio- eta 
partaidetza-mekanismoekin. 

Udalak dira lurzoru erabilgarriaren zati handi baten titularrak eta hirigintza-
lizentzien arduradunak. Udalerriekiko lankidetza, beraz, ezinbestekoa da, eta, 
Planean, besteak beste ekimen hauekin dago jasota: 

- Lurzorua lagatzeko eta etxebizitza babestuak batera sustatzeko esparru-
akordioak sinatzea. 

- Eudelen zeregina indartzea, 2025-2027 aldirako Etxebizitzaren Gida 
Planaren jarraipen-batzorde espezifiko baten bidez. 

- Informazio-sistema partekatuak hobetzea, eskaria, eskaintza eta 
programen gauzatzea monitorizatzeko. 

- Bizilagunekin eta gizarte-eragileekin partaidetza-prozesuak garatzea, 
onarpena soziala duten esku-hartzeak ziurtatzeko. 

Udalez gain, instituzioen arteko lankidetzaren beste zutabe bat foru aldundiak dira, 
eta, esan dudanez, Planaren indarraldian gastu fiskaletan 1.700 milioi euroko 
ekarpena egingo dute, kenkari moduan. Beren etxebizitzak alokairu eskuragarrira 
bideratzen dituztenek kenkari fiskalak, kobrantza bermatzeko programetarako 
sarbidea eta birgaitzeko laguntzak jaso ahal izango dituzte. Horrela, etxebizitza 
hutsak etxe bizi bihurtzea sustatzen da, jabeentzako arriskuak murriztuta eta 
maizterrentzako eskaintza handituta. 

Plan honek lankidetza-hitzarmenak indartzen ditu, baterako finantzaketarako 
esparru egonkorrak ezartzen ditu eta baliabideak gehien behar diren lekura iritsiko 
direla ziurtatzen du. 

8.1 Gardentasuna 

 Lankidetzak gardentasuna eskatzen du. Gizarteak eskubidea du jakiteko zer 
politika garatzen diren eguneroko bizitzan hainbesteko eragina duen etxebizitza 
bezalako esparru batean; zer erabilera ematen zaien baliabide publikoei; eta zer 
emaitza lortzen diren; eta eskubidea du, halaber, bere ekarpenak egin ahal izateko, 
parte hartzeko aukera emango dioten prozesuen bidez. 

Gardentasunari dagokionez, Gida Planak kontuak emateko eta aldizkako txostenak 
argitaratzeko mekanismoak jasotzen ditu. Horiek modu sistematiko eta 
planifikatuan egiten dira Etxebizitzaren Euskal Behatokiaren bidez. 

Era berean, Planak ebaluazio- eta jarraipen-sistema zorrotzak ezartzen ditu, 
norabide egokian eta ezarri dugun erritmoan aurrera egiten ote dugun etengabe 
egiaztatu ahal izateko, alderdi hauek modu sistematikoan monitorizatzeko 
adierazle-sistema batekin: 

• Sustatutako etxebizitzen kopurua, bai alokairu babestukoena, bai 
erosketakoena. 

• Bizigune bezalako programen bidez alokairu eskuragarrirantz 
mobilizatutako etxebizitza hutsen kopurua. 

• Birgaitutako etxebizitzen kopurua, irisgarritasunean eta energia-
efizientzian egindako esku-hartzeen xehetasunarekin. 

• Gaztelagun edo etxebizitzarako prestazio ekonomikoa bezalako laguntza 
eta prestazioen onuradunak. 

• Alokairu- eta erosketa-prezioen bilakaera, batez ere eremu 
tentsionatuetan. 

• Jarduketen lurralde-banaketa, udalerrien eta eskualdeen arteko kohesioa 
bermatzeko. 

• Herritarren gogobetetasuna etxebizitza-programekiko, inkesten eta 
partaidetza-prozesuen bidez jasoa. 

Adierazle horiek aldian-aldian berrikusiko dira eta jendaurrean jarriko dira 
gardentasuna eta kontu-ematea bermatzeko. 

8.2 Parte-hartzea 

2025-2027 aldirako Etxebizitzaren Gida Plana ez da bulego itxi batean egin, eta ez 
da, ezta ere, Eusko Jaurlaritzaren lan teknikoaren emaitza soilik. Hasieratik argi izan 
genuen etxebizitza gizarte osoari eragiten dion gaia dela eta, horrenbestez, parte-
hartze zabal eta pluraletik eraiki behar zela. 

Gida Plana lantzeko fasean, lan-bilerak eta topaketak egin dira dozenaka 
udalerritako alkateekin, zinegotziekin eta hirigintzako eta etxebizitzako talde 
teknikoekin, eta proposamen baliotsuak egin dira koordinazioa hobetzeko eta 
hirigintza-tramiteak arintzeko. Era berean, foru-aldundiek ere zeregin aktiboa izan 
dute, eta beren ikuspegia eman dute fiskalitateari, lurzoruaren kudeaketari eta 
birgaitze-programei buruz. 

Herritarren presentzia handia izan da prozesuan. Kontsulta publikoko kanalak 
ireki ditugu, bai presentzialak, bai lineakoak, gazteen, familien, adinekoen eta 
kolektibo antolatuen ekarpenak jasotzeko. Erantzunak ugariak eta argigarriak izan 
dira: gazteek emantzipaziorako laguntza gehiago eskatu dituzte; familiek, 
alokairuan segurtasun handiagoa; adinekoek, etxebizitza irisgarriak eta hurbileko 
zerbitzuak.  

Gizarte-eragileek ere ordezkaritza zabala izan dute, auzo-elkarteek, sindikatuek, 
arkitekto eta ingeniarien elkargoek, sustatzaile pribatuek eta finantza-sektoreak 
osatutakoa, eta etxebizitzaren arazoari buruzko ikuspegia eta beren proposamenak 
ekarri dituzte. 

Prozesu hori guztia printzipio gidari baten pean garatu da: gardentasuna. 
Zirriborroak argitaratu ditugu, lanaren faseak ezagutarazi ditugu eta parte-hartzeari 
buruzko txostenak partekatu ditugu. Txosten horietan galdetegi bati erantzun zioten 
8.036 pertsona eta 39 eragile sozial, ekonomiko eta profesionalen iritziak jaso ziren. 
Era berean, egindako lau tailerren txostenak sartu ziren, eta 78 gizarte-eragilek eta 
112 pertsonak hartu zuten parte. 

9. Arazoak soluzioa du 

Honaino iritsita, funtsezkoa den horretan gelditu nahi dut. Diagnostiko bat 
partekatu dugu, eta ardatz estrategikoak, neurri zehatzak, arau-erreformak, 
inbertsioak eta parte-hartze prozesuak aurkeztu ditugu. Baina benetan 
garrantzitsuena da euskal gizarteari helaraztea etxebizitzaren arazoak baduela 
soluzioa, duen konplexutasuna eta dimentsioa gorabehera. 

Badakit batzuetan kontrakoa eman dezakeela. Badakit familia asko beren diru-
sarreren zati handi bat alokairura bideratzeko larritasunarekin bizi direla. Badakit 
gazte askok frustrazioa sentitzen dutela ezin direlako emantzipatu eta ezin dutelako 
beren bizi-proiektua eraiki. Ez dugu errealitate hori minimizatzen, baina ez dugu 
etsitzen ere.  

Sail honek eta gobernu honek etengabeko borroka-jarreran egiten diote aurre 
egoera honi. Horretarako, Etxebizitzaren Gida Plana dugu, gure Etxebizitzaren 
Euskal Legeak aitzindari gisa aitortu zuen eskubide subjektiboaren alde 
borrokatzeko Plana. Plan honek programak, baliabideak eta ekintzak jartzen ditu 
soluzioetarantz aurrera egiteko, legegintzaldian alokairu eskuragarriko 7.000 
etxebizitza bultzatuta eta Etxebizitzaren aldeko Itun Sozialaren helburuak beteta. 
Horretarako, alokairu babestuko parkea bikoizten du eta etxebizitza babestuaren 
parkea % 50 handitzen du. Hau da gure proiektua, orainaldiko proiektua, baina 
baita etorkizunekoa ere, bere esku baitago gure gazteek beren bizi-proiektua 
garatu ahal izatea eta gure gizartea garatzen laguntzea. 

Nire hitzaldian behin eta berriz esan dudanez, erronka izugarria da, baina 
konfiantzazko mezu batekin amaitu nahi dut: baditugu baliabideak eta borondate 
politikoa, bere esfortzu-ahalmena eta solidaritatea beti erakutsi ditu euskal gizarte 
bat; eta erronka bat dugu, etxebizitzarena, eta, horretan, desberdintasunen gainetik 
denok sentitzen gara interpelatuta soluzioen aldetik lan egiteko. 

Mila esker. 


